
КОМИ РЕСПУБЛИКАСА ВЕСЬКӦДЛАН КОТЫРЛӦН ШУӦМ
Коми Республикаын инӧд торкалӧмъяс ӧлӧдӧм серти ведомствокостса республиканскӧй комиссия йылысь 

  Коми Республикаса Веськӧдлан котыр шуис:

1. Лӧсьӧдны Коми Республикаын инӧд торкалӧмъяс ӧлӧдӧм серти ведомствокостса республиканскӧй комиссия да вынсьӧдны сэтчӧ пырысьясӧс чинъяс серти 1 №-а содтӧдын индӧм ногӧн. 

2. Вынсьӧдны Коми Республикаын инӧд торкалӧмъяс ӧлӧдӧм серти ведомствокостса республиканскӧй комиссия йылысь положение 2 №-а содтӧд серти. 

Коми Республикалӧн Веськӧдлан котырса

Веськӧдлысьӧс Медводдза вежысь 




       Л. Максимова

Сыктывкар 

2016 вося вӧльгым тӧлысь 11 лун

534 №

ВЫНСЬӦДӦМА

Коми Республикаса Веськӧдлан котырлӧн

2016 во вӧльгым тӧлысь 11 лунся 534 №-а шуӧмӧн

(1 №-а содтӧд)

Инӧд торкалӧмъяс ӧлӧдӧм серти ведомствокостса республиканскӧй комиссияӧ чинъяс серти
ПЫРЫСЬЯС
Коми Республикалӧн Веськӧдлан котырса Веськӧдлысь (Комиссияса веськӧдлысь).

Коми Республикалӧн Веськӧдлан котырса Веськӧдлысьӧс вежысь — Коми Республикаса велӧдан, наука да том войтыр политика министр (Комиссияса веськӧдлысьӧс вежысь). 
Коми Республикаса юстиция министерстволӧн канму органъяскӧд да меставывса асвеськӧдлан органъяскӧд ӧтув удж нуӧдан юкӧнса нуӧдысь специалист-эксперт (Комиссияса кывкутысь секретар). 
Коми Республикалӧн Каналан Сӧветса Веськӧдлысь (сёрнитчӧм серти). 

Коми Республикаса ӧтйӧза палатаӧн веськӧдлысь (сёрнитчӧм серти). 
Коми Республикаын пытшкӧс делӧяс серти министр (сёрнитчӧм серти). 

Коми Республикаын Россия Федерацияса следственнӧй комитетлӧн следственнӧй веськӧдланінса юрнуӧдысь (сёрнитчӧм серти). 
Коми Республикаса Юралысьлӧн Администрацияса юрнуӧдысь. 

Коми Республикаса йӧзлысь дзоньвидзалун видзан министр. 
Коми Республикаса культура, туризм да архив удж министр. 

Коми Республикаса национальнӧй политика министр.
Коми Республикаса удж, уджӧн могмӧдан да социальнӧя доръян министр. 

Коми Республикаса юстиция министр. 
Коми Республикаса мортлысь вынйӧр сӧвмӧдан да спорт министр.
Коми Республикаса гражданскӧй оборона да виччысьтӧм лоӧмторъяс комитетса веськӧдлысь. 
________________
ВЫНСЬӦДӦМА

Коми Республикаса Веськӧдлан котырлӧн 

2016 во вӧльгым тӧлысь 11 лунся 534 №-а шуӧмӧн

(2 №-а содтӧд)

Инӧдъяс торкалӧмъяс ӧлӧдӧм серти ведомствокостса республиканскӧй комиссия йылысь 

ПОЛОЖЕНИЕ
1.
Инӧд торкалӧмъяс ӧлӧдӧм серти ведомствокостса республиканскӧй комиссия (водзӧ — Комиссия) лоӧ инӧдъяс торкалӧм ӧлӧдан юкӧнын координируйтан органӧн. 

2.
Комиссия аслас уджын подуласьӧ Россия Федерацияса Оланподулӧ, федеральнӧй оланподув оланпасъясӧ, федеральнӧй оланпасъясӧ да Россия Федерацияса мукӧд нормативнӧй инӧда актӧ, Коми Республикаса Оланподулӧ, Коми Республикаса оланпасъясӧ, Коми Республикаса мукӧд инӧда актӧ, а сідзжӧ тайӧ Положениеӧ. 

3. Комиссиялӧн удж подуласьӧ оланпаслун да восьсалун вылӧ. 
4. Комиссияӧ пырысьясӧс вынсьӧдӧ да вежӧ Коми Республикаса Веськӧдлан котыр. 
Комиссия артмӧ веськӧдлысьысь, веськӧдлысьӧс вежысьысь, Комиссияса кывкутысь секретарысь, Комиссияӧ пырысьясысь. 

Комиссияӧ пырӧны Коми Республикаса олӧмӧ пӧртысь власьт тэчасын органъяс, олӧмӧ пӧртысь власьт федеральнӧй органъяслӧн мутас органъяс, Коми Республикаын инӧд торкалӧмъяс ӧлӧдан мукӧд субъект петкӧдлысьяс.

Комиссиялӧн чукӧртчылӧмъяс вылӧ Комиссияса веськӧдлысьлӧн помшуӧм серти вермӧны корны Коми Республикаса прокуратура, олӧмӧ пӧртысь власьт федеральнӧй органъяслӧн мукӧд мутас орган петкӧдлысьясӧс, кодъяс оз пырны Комиссияӧ, Коми Республикаын меставывса асвеськӧдлан органъяс, ӧтйӧза ӧтувъяс, предприятиеяс да учреждениеяс, религиознӧй да наука организация петкӧдлысьясӧс, учёнӧйясӧс, специалистъясӧс да ӧтйӧза водзмӧстчысьясӧс.  

5. Комиссиялӧн медшӧр могъясӧн лоӧны: 

1) инӧд торкалӧмъяс ӧлӧдысь субъектъяс да инӧд торкалӧмъяс ӧлӧдӧмӧ пырӧдчысь йӧз костын ӧтув удж могмӧдӧм; 

2) инӧд торкалӧмъяс ӧлӧдӧм серти ведомствокостса муниципальнӧй комиссиялысь удж координируйтӧм, налы колана методика отсӧг сетӧм; 

3) инӧд торкалӧмъяс ӧлӧдӧмлысь эффективносьт кыпӧдӧм серти, найӧс вӧчан помкаяс да условиеяс бырӧдӧм серти вӧзйӧмъяс дасьтӧм.

6. Медшӧр могъяссӧ збыльмӧдӧм могысь Комиссия вӧчӧ татшӧм удж: 

1) кывзӧ инӧд торкалӧмъяс ӧлӧдысь субъектъясӧс да инӧд торкалӧмъяс ӧлӧдӧмӧ пырӧдчысь йӧзӧс; 

2) пырӧдчӧ инӧд торкалӧмъяс ӧлӧдан юкӧнын Коми Республикаса канму уджтасъяс (Коми Республикаса канму уджтасъяслысь уджтасувъяс) лӧсьӧдӧмӧ да збыльмӧдӧмӧ;

3) лӧсьӧдӧ да сетӧ урчитӧм пӧрадок серти Коми Республикаса Юралысьлӧн, Коми Республикаса Веськӧдлан котырлӧн видлалӧм вылӧ Коми Республикаса оланпастэчас бурмӧдӧм серти вӧзйӧмъяс, кутшӧмъясӧс веськӧдӧма ӧлӧдан уджлысь эффективносьт кыпӧдӧм вылӧ, инӧд торкалӧмъяс вӧчан помкаяс да условиеяс бырӧдӧм вылӧ; 

4) котыртӧ да нуӧдӧ урчитӧм пӧрадок серти инӧд торкалӧмъяс ӧлӧдан юалӧмъяс серти конференцияяс, удж серти аддзысьлӧмъяс, брифингъяс; 

5) котыртӧ Комиссияса уджалан нырвизьяс серти специалистъясысь экспертнӧй да уджалан группаяс; 

6) дасьтӧ инӧд торкалӧмъяс ӧлӧдан юкӧнын бур чӧжӧм сямӧн вӧдитчӧм серти лӧсялана вӧзйӧмъяс;  

7) вӧчӧ Комиссияса могъяс серти мукӧд удж. 

7. Комиссия сылы сетӧм удж збыльмӧдӧм могысь вермӧ: 

1) корны да босьтны урчитӧм пӧрадок серти колана тӧдмӧгъяс да материалъяс Комиссиялӧн компетенцияӧ пырысь юалӧмъяс серти; 

2) корны асланыс чукӧртчылӧмъяс вылӧ Коми Республикаса олӧмӧ пӧртысь власьт органъясысь, олӧмӧ пӧртысь власьт федеральнӧй органъяслӧн мутас органъясысь, инӧд дорйысь органъясысь, Коми Республикаын меставывса асвеськӧдлан органъясысь, Коми Республикаын организацияясысь чина йӧзӧс; 

3) сетны тшӧктӧмъяс Коми Республикаса олӧмӧ пӧртысь власьт органъяслӧн юрнуӧдысьяслы, сетны вӧзйӧмъяс да рекомендацияяс олӧмӧ пӧртысь власьт федеральнӧй органъяслӧн мутас органъясса, инӧд дорйысь органъясса, Коми Республикаын меставывса асвеськӧдлан органъясса да Коми Республикаын организацияясса чина йӧзлы видлалӧм юалӧмъяс серти; 

4) лӧсьӧдны аналитическӧй да экспертнӧй уджъяс нуӧдӧм вылӧ уджалан группаяс кыдзи Комиссияӧ пырысьяс лыдысь, сідзи и органъяс да организацияяс петкӧдлысьясысь, кодъяс оз пырны Комиссияӧ. 

8. Комиссияса веськӧдлысь:
1) веськӧдлӧ Комиссия уджӧн; 

2) веськӧдлӧ Комиссиялӧн чукӧртчылӧм вылын да котыртӧ сылысь уджсӧ; 

3) вермӧ Комиссиялӧн чукӧртчылӧм дырйи гӧлӧсуйтігӧн петкӧдлыны вына гӧлӧс; 

4) петкӧдлӧ Комиссиясӧ канму органъясын, Коми Республикаын меставывса асвеськӧдлан органъясын да мукӧд организацияын; 

5) вынсьӧдӧ Комиссиялӧн чукӧртчылӧмлысь сёрнитантор; 

6) индӧ Комиссиялысь чукӧртчылӧм нуӧдан кадпас; 

7) урчитӧ Комиссиялысь чукӧртчылӧмсӧ нуӧдан форма тайӧ Положениелӧн 12 пункт серти; 

8) урчитӧ Комиссиялысь чукӧртчылӧм нуӧдан пӧрадок; 

9) сетӧ Комиссияса веськӧдлысьӧс вежысьлы, Комиссияса кывкутысь секретарлы, Коми Республикаса олӧмӧ пӧртысь власьт тэчасын органъяс петкӧдлысьяс лыдысь Комиссияӧ пырысьяслы збыльмӧдӧм вылӧ быть колана тшӧктӧмъяс Комиссиялӧн компетенцияӧ пырысь юалӧмъяс серти; 

10) видзӧдӧ Комиссиялысь быдвося уджалан план (водзӧ — Уджалан план) олӧмӧ пӧртӧм бӧрся, кырымалӧ Комиссиялӧн чукӧртчылӧмлысь сёрнигижӧд. 

9. Комиссияса веськӧдлысьӧс вежысь:

1) вӧчӧ Комиссияса веськӧдлысьлысь тшӧктӧмъяссӧ; 

2) збыльмӧдӧ Комиссияса веськӧдлысьлӧн тшӧктӧм серти Комиссияса веськӧдлысьлысь кывкутана могъяссӧ сэк, кор сійӧ абу; 

3) видзӧдӧ Комиссиялӧн чукӧртчылӧм вылын видлалӧм вылӧ материалъяс ас кадӧ дасьтӧм бӧрся.

10. Комиссияса кывкутысь секретар:

1) дасьтӧ Комиссияса уджалан план бала, сылӧн чукӧртчылӧмлысь сёрнитантор бала, дасьтӧ Комиссиялӧн чукӧртчылӧм кежлӧ материалъяс; 

2) юӧртӧ Комиссияӧ пырысьясӧс локтан чукӧртчылӧм нуӧдан ин, кад да сёрнитантор йылысь, могмӧдӧ найӧс колана материалъясӧн; 

3) оформитӧ Комиссияса чукӧртчылӧмъяслысь сёрнигижӧдъяс; 

4) збыльмӧдӧ Комиссияса веськӧдлысьлысь, Комиссияса веськӧдлысьӧс вежысьлысь мукӧд тшӧктӧм. 

11. Комиссияӧ пырысьяс:

1) пырӧдчӧны Комиссиялӧн чукӧртчылӧмӧ да сійӧс дасьтӧмӧ.

Комиссиялысь чукӧртчылӧм очнӧя нуӧдігӧн Комиссияӧ пырысьяс участвуйтӧны асьныс, а пыдди пуктана помкаяс вӧсна кӧ найӧ абуӧсь (ӧтпуск, висьӧм, командировка, а сідзжӧ Комиссияӧ пырысьлӧн вӧляысь зависиттӧм помкаяс, кутшӧмъяс вӧсна сійӧ ачыс оз вермы лоны Комиссиялӧн чукӧртчылӧм вылын), найӧс позьӧ вежны йӧзӧн, кодъяс вӧчӧны сылысь кывкутана могъяссӧ, Комиссияса веськӧдлыськӧд сёрнитчӧм серти;  

2) водзвыв (Комиссия чукӧртчылӧмӧдз) тӧдмасьӧны видлалӧм вылӧ петкӧдӧм юалӧмъяс серти материалъясӧн; 

3) юӧртӧны Комиссияса веськӧдлысьӧс Комиссиялӧн чукӧртчылӧмӧ асланыс (налысь кывкутана могъяссӧ вӧчысь йӧзлӧн) пырӧдчӧм йылысь чукӧртчылӧм нуӧдан лунӧдз 2 уджалан лунысь оз сёрджык; 

4) пыртӧны юалӧмсӧ видлалӧм кольӧдӧм йылысь да сы серти содтӧд материалъяс корӧм йылысь вӧзйӧмъяс;

5) пырӧдчӧны помшуӧмъяс видлалӧмӧ, кутшӧмъясӧс примитӧ Комиссия видлалан юалӧмъяс серти, да гӧлӧсуйтӧны найӧс примитігӧн. 

Комиссияӧ пырысьяслӧн эмӧсь ӧткодь инӧдъяс Комиссиялӧн компетенцияӧ пырысь юалӧмъяс видлалӧмын да на йылысь сёрнитӧмын. 

12. Комиссия уджлӧн шӧр формаӧн лоӧны Комиссияса чукӧртчылӧмъяс. 

Комиссияса чукӧртчылӧмъяс мунӧны очнӧя да заочнӧя Комиссияса веськӧдлысьлӧн помшуӧм подув вылын Уджалан план серти.  

Уджалан планыс лӧсьӧдсьӧ ӧтвылысь Комиссияӧ пырысьясӧн вӧзйӧмъяс пыртӧмӧн да вынсьӧдсьӧ Комиссияса веськӧдлысьӧс быд во планируйтан во водзын мунысь волӧн ӧшым тӧлысь 25 лунысь оз сёрджык.  

Уджалан планӧ вӧзйӧмъяссӧ гижӧмӧн сетӧны Комиссияса кывкутысь секретарлы планируйтан кадколаст заводитчытӧдз ӧти тӧлысьысь оз сёрджык.   Уджалан планӧ вӧзйӧмъясӧ колӧ гижны юалӧмлысь ним, сійӧс видлалан коланлунлысь дженьыд подулалӧм, индыны медшӧр збыльмӧдысьӧс, ӧтув збыльмӧдысьяслысь лыддьӧг, видлалан кадколаст. 

13. Комиссиялысь помшуӧмъяссӧ примитӧны восьсӧн гӧлӧсуйтӧм дырйи сыӧ пырысьяслӧн унджык гӧлӧсӧн. 

Комиссияса чукӧртчылӧм вылын примитӧм помшуӧмсӧ оформитӧны Комиссияса чукӧртчылӧмлӧн сёрнигижӧдӧн.

14. Комиссияса чукӧртчылӧм кежлӧ дасьтысьӧм могысь квартал водзын, кор кӧсйӧны нуӧдны Комиссияса чукӧртчылӧмсӧ, мунысь тӧлысьлӧн 10 числӧӧдз Комиссияса кывкутысь секретар ыстӧ кывкутысь збыльмӧдысьлы Уджалан план серти (водзӧ — медшӧр збыльмӧдысь) Комиссия чукӧртчылӧм вылын видлавны планируйтан юалӧм серти юӧр, Комиссияса помшуӧм балаӧ вӧзйӧмъяс, а сідзжӧ колана органъяс петкӧдлысьяслысь (олӧмӧ пӧртысь власьт федеральнӧй органъяслӧн мутас органъясса, Коми Республикаса олӧмӧ пӧртысь власьт органъясса юрнуӧдысьяслысь, Коми Республикаын кар кытшъясса да муниципальнӧй районъясса муниципальнӧй юкӧн администрациялӧн юралысьяслысь (юрнуӧдысьяслысь) список, кодъясӧс колӧ корны Комиссиялӧн чукӧртчылӧм вылӧ, сетӧм йылысь корӧм (водзӧ — юӧр).  

Кывкутысь збыльмӧдысь юӧрсӧ сетӧ Уджалан план серти Комиссияса кывкутысь секретарлы Комиссияса чукӧртчылӧм нуӧдны планируйтан квартал водзын мунысь тӧлысьлӧн 25 лунӧдз кадколастӧ.  

Юӧрсӧ дасьтӧм вылӧ медшӧр збыльмӧдысь корӧ ӧтув збыльмӧдысьяслысь тайӧ пунктлӧн мӧд абзацӧн урчитӧм кадколастӧ Уджалан план серти юӧр.  

Коми Республикаса олӧмӧ пӧртысь власьт органъяс лыдысь медшӧр збыльмӧдысьясыс сӧгласуйтӧны юӧрсӧ Коми Республикалӧн Веськӧдлан котырса Веськӧдлысьӧс вежыськӧд (кывкутана могъяс юклӧм серти).  

15. Комиссияса кывкутысь секретар тайӧ Положениелӧн 14 пунктса мӧд абзацын индӧм юӧр босьтан лунсянь 5 уджалан лун чӧжӧн:  

1) лӧсьӧдӧ Комиссиялӧн чукӧртчылӧмлысь сёрнитантор бала (водзӧ — сёрнитантор бала); 

2) дасьтӧ Комиссияса чукӧртчылӧмлысь сёрнигижӧд бала да ыстӧ сійӧс сӧгласуйтӧм вылӧ Комиссияӧ пырысьяслы, колана органъяслы да организацияяслы (водзӧ — чукӧртчылӧмлӧн сёрнигижӧд). 

Комиссияӧ пырысьяс да колана органъяс ыстӧны Комиссиялӧн чукӧртчылӧмлысь сёрнигижӧд бала серти сӧгласуйтан бӧртасъяссӧ Комиссияса кывкутысь секретарлы бала воан лунсянь 5 уджалан лун чӧжӧн. 

16. Комиссияса кывкутысь секретар Комиссияӧ пырысьяссянь, колана органъяссянь да организацияяссянь лӧсялана сӧгласуйтӧмъяс босьтан лунсянь 5 уджалан лун чӧжӧн коланлун дырйи лӧсьӧдӧ чукӧртчылӧмлысь сёрнитантор, сёрнигижӧд балаяс да Комиссиялысь чукӧртчылӧм нуӧдан кадпас да кад  индӧм йылысь вӧзйӧмӧн ыстӧ найӧс Комиссияса веськӧдлысьлы.  

17. Комиссиялысь чукӧртчылӧмсӧ очнӧя нуӧдӧм йылысь помшуӧм примитігӧн Комиссияса веськӧдлысь вынсьӧдӧ сёрнитантор, кӧні гижӧма Комиссиялысь чукӧртчылӧм нуӧдан кадпас да кад, мый йылысь юӧртӧны Комиссияса кывкутысь секретарлы сылы тайӧ Положениелӧн 16 пунктын индӧм документъяс воан лунсянь 5 уджалан лун чӧжӧн.  

Комиссияса кывкутысь секретар вынсьӧдӧм сёрнитанторсӧ босьтан лунсянь 3 уджалан лун чӧжӧн юӧртӧ Комиссияӧ пырысьясӧс, колана органъясӧс да организацияясӧс Комиссиялысь чукӧртчылӧм нуӧдан кадпас да кад йылысь. 

Комиссиялысь чукӧртчылӧмсӧ заочнӧя нуӧдӧм йылысь помшуӧм примитігӧн сэк, кор Комиссиялӧн чукӧртчылӧмлысь сёрнигижӧд баласӧ сӧгласуйтӧма Комиссияӧ унджык пырысьыс, колана органъяс да организацияяс, Комиссияса веськӧдлысь либӧ Комиссияса веськӧдлысьӧс вежысь кырымалӧ Комиссиялӧн чукӧртчылӧмлысь сёрнигижӧдсӧ сылӧн воан лунсянь 3 уджалан лун чӧжӧн. 

18. Комиссиялысь чукӧртчылӧмсӧ очнӧя нуӧдӧм дырйи Комиссиялӧн чукӧртчылӧмлысь сёрнигижӧд баласӧ лӧсьӧдӧны чукӧртчылӧм дырйи шуӧм пасйӧдъяс да вӧзйӧмъяс тӧд вылын кутӧмӧн, Комиссияса секретар оформитӧ да ыстӧ Комиссияса Веськӧдлысьлы кырымалӧм вылӧ Комиссиялӧн чукӧртчылӧм нуӧдан лунсянь 5 уджалан лун чӧжӧн.  

19. Инӧд торкалӧмъяс ӧлӧдӧм серти Комиссияӧн примитӧм помшуӧмъясыс лоӧны вӧзъянаӧсь да найӧс сетӧны урчитӧм пӧрадок серти Коми Республикаын инӧд торкалӧмъяс ӧлӧдан субъектъяслы.   

20. Комиссияӧн примитӧм помшуӧмъяс збыльмӧдӧм бӧрся видзӧдӧ Коми Республикаса юстиция министерство. 

